
O‘QITUVCHINING 
MULOQOT MADANIYATINI 

SHAKLLANTIRISHNING 
PEDAGOGIK-PSIXOLOGIK 

XUSUSIYATLARI
Nizamova Nodira Paxritdinovna

Profi university nodavlat oliy ta’lim muassasasi
Pedagogika va psixologiya kafedrasi mudiri

Annotatsiya: Mazkur maqolada o‘qituvchining muloqot madaniyatini shakllantirish jarayoni, pedagogik va psixologik 
asoslari tahlil qilingan. Muloqot madaniyati – o‘qituvchining kasbiy mahoratining muhim tarkibiy qismi sifatida qaraladi. 
Unda pedagogik faoliyatda samarali muloqot usullarini yo‘lga qo‘yish, o‘quvchilar bilan sog‘lom psixologik muhit yaratish, 
empatiya, tinglay olish va madaniyatli fikr almashish kabi ko‘nikmalarni rivojlantirish zarurligi asoslab beriladi. Shuningdek, 
o‘qituvchining shaxsiy fazilatlari, psixologik barqarorligi va ijtimoiy-emotsional kompetensiyasi muloqot jarayoniga qanday 
ta’sir ko‘rsatishi haqida ilmiy mulohazalar bayon etilgan.

Kalit so‘zlar: muloqot madaniyati, munosabat, empatiya, pedagogik takt, hurmat, muhit, insoniylik.
Abstract: The article analyzes the process of formation of a teacher’s communication culture, its pedagogical and psy­
chological foundations. The culture of communication is considered as an important component of the professional skills 
of a teacher. The necessity of establishing effective methods of communication in pedagogical activity, creating a healthy 
psychological environment with students, and developing such skills as empathy, the ability to listen, and the civilized 
exchange of ideas is substantiated. Scientific considerations are given on how the personal qualities of a teacher, his 
psychological stability and social-emotional competence influence the learning process.

Key words: culture of communication, attitude, empathy, pedagogical tact, respect, environment, humanity.
Аннотация: В статье анализируется процесс формирования культуры общения педагога, её педагогические и пси­
хологические основы. Культура общения рассматривается как важная составляющая профессионального мастер­
ства педагога. Обосновывается необходимость установления эффективных методов общения в педагогической 
деятельности, создания здоровой психологической среды с учащимися, развития таких навыков, как эмпатия, 
умение слушать, цивилизованный обмен идеями. Приводятся научные соображения о том, как личностные каче­
ства педагога, его психологическая устойчивость и социально-эмоциональная компетентность влияют на процесс 
обучения.

Ключевые слова: культура общения, отношение, эмпатия, педагогический такт, уважение, окружающая среда, 
гуманность.

KIRISH
Dars jarayonida o‘qituvchi va o‘quvchi o‘rtasidagi munosabat hamda muomala madaniyati ularning fe’l-

atvori, xulqi va olgan tarbiyasining amaliy hayotda namoyon bo‘lishini bildiradi. Kishining madaniyati, avvalo, 
uning muomalasi va atrofdagilar bilan munosabatida ko‘zga tashlanadi. O‘qimishli, madaniyatli o‘qituvchi 
hamkasbidan yoki o‘quvchisidan nimani qanday so‘rashni, u yoki bu masala yuzasidan murojaat qilish mumkin­
mi-yo‘qligini, oilaviy munosabatlarga oid masalalarga munosabat bildirish zarurati bormi-yo‘qligini yaxshi 
anglaydi. Muomala jarayonida suhbatdoshning kayfiyatini ko‘tarish, unga optimistik ruh bag‘ishlash, unda o‘z 
kuchiga ishonch hosil qilish o‘qituvchining eng muhim sifatlaridan biridir. Shuni alohida ta’kidlash kerakki, tom 
ma’nodagi muomala madaniyatiga ega bo‘lgan o‘qituvchi shuhratparastlik, manmanlik, befarqlik, hasadgo‘ylik, 
g‘iybatchilik kabi illatlarga toqat qilmaydi va ularga qarshi kurashadi. O‘qituvchining muomala madaniyatining 
tarkibiy qismi nutq madaniyati bilan bog‘liq, chunki nutq va unda ifodalangan so‘z kishiga ta’sir etuvchi qudratli 
psixologik kuchga ega. Uni faqat mazmuni bilan emas, balki so‘zlovchining aytilayotgan fikrni ifoda etish uslubi 
orqali ham ta’sir darajasi va qudratini yanada orttirish mumkin. Ingliz dramaturgi B. Shou aytganidek, “Ha” 
so‘zini aytishning 50 dan ortiq uslubi, “Yo‘q” so‘zini aytishning ham shuncha uslubi bor, ammo bu so‘zni yozish­
ning faqat bitta uslubi mavjud. Bu fikr zamirida muloqot madaniyatiga doir juda nozik qochirim va ma’no yashi­
ringan. O‘qituvchi muloqotining negizida so‘z va fikr turar ekan, fikrni bayon etish ifodasi har bir o‘qituvchining 
saviyasi, ma’naviy dunyosi va madaniyatiga asoslanadi.

MAVZUGA OID ADABIYOTLAR SHARHI
Imom at-Termiziy, Bahouddin Naqshband, az-Zamaxshariy, Najmiddin Kubro, Ahmad Yassaviy, Sufi 

Olloyor, Sulaymon Boqirg‘oniy kabi mutafakkirlarning bebaho merosini, Al-Xorazmiy, Abu Nasr Forobiy, Al-Be­
runiy, Abu Ali ibn Sino, Mahmud Qoshg‘ariy, Yusuf Xos Xojib, Ahmad Yugnakiy, Mirzo Ulug‘bek, Amir Temur, 
Bobur, Alisher Navoiy, Kamoliddin Behzod kabi allomalarning jahon fani va madaniyatiga qo‘shgan bebaho 
hissalarini o‘rganish, shu asosda yosh avlodni tarbiyalash zarurligi ta’kidlanadi. Yoshlarni umuminsoniy qadri­
yatlar asosida tarbiyalashda islom ta’limotining ahamiyati katta. Islom dini – bu ota-bobolarimiz dini, u biz uchun 
ham iymon, ham diyonat, ham ma’rifatdir. 

Insonga xos olijanob sifatlardan yana biri kechirimli bo‘lishdir. Bu sifat keng qalbli, birovlarning adovati va 
aziyatiga chiday oladigan kishilarda bo‘ladi. Insonlar ko‘pincha xato qiladilar va xatolarning kechirilishiga muhtoj­
lik sezadilar. “Yomonlikni yaxshilik bilan qaytaringlar”, deyiladi. Kishilar o‘rtasidagi munosabatlarda ko‘pgina 
muammolar o‘ylamasdan, ehtiyotsizlik bilan aytilgan qo‘pol so‘zdan kelib chiqadi. O‘qituvchining chiroyli so‘zi 
esa yaxshi muomala, mehr-oqibat kalitidir. O‘qituvchi shirinso‘zligi va xushmuomalaligi shartlaridan biri – ovozni 
baland ham, past ham qilmay, me’yorida gapirishdir. Shirinso‘zlik va go‘zal munosabat hech qachon, hech 
qayerda sotilmaydi. Bunga erishmoqlikning yagona yo‘li – tinimsiz shirin so‘zni mashq qilish, kitob o‘qish va 
axborotlarni tinglash, ko‘p eshitish va tahlil qilishdir. Muomala o‘qituvchining kimligini ko‘rsatuvchi ko‘zgudir.

 Pedagogik mahorat fani o‘qituvchisining maqsadlaridan biri – komil insonni o‘qitish va tarbiyalash nati­
jasidir. Komil inson g‘oyasi – ham milliy, ham umumbashariy mohiyat va qadriyatlarga ega, odamzodga xos 
eng yuksak ma’naviy va jismoniy barkamollikni mujassam etgan, uni hamisha ezgulikka undaydigan olijanob 
g‘oyadir. Komil insonni tarbiyalash g‘oyasi azal-azaldan xalqimizning ezgu orzusi, uning ma’naviyatining uzviy 
bir qismi bo‘lib kelgan. Barkamol inson haqidagi yuksak, umuminsoniy g‘oyalar Abu Nasr Forobiy va Alisher 
Navoiy kabi mutafakkirlarimizning asarlarida ayniqsa teran ifoda etilgan. Hazrat Navoiy “Kamol et kasbim, olam 
uyidin senga farz o‘lmagay g‘amnoq chiqmoq. Jahondin notamom o‘tmak bi-aynix, erur ham nomdin nopok 
chiqmoq”, degan fikrlari bilan har bir inson komillikni o‘ziga shior qilib olishi zarurligini anglatadi. Alisher Navoiy 
(1441–1501) “Hamsa” asarining ikkinchi dostoni – “Farhod va Shirin”da Farhod timsoli orqali 10–11 yoshgacha 
bo‘lgan yosh avlodning muloqot madaniyatini shakllantirishga doir qarashlarini bayon qilgan. 

Unga ko‘ra, Farhod maxsus ustoz qo‘lida 5 yoshgacha jismoniy o‘sdi, ot minish, kamon otish kabi turli 
mashqlarni o‘rgandi, 5–10 yoshlar oralig‘ida bilim va axloq o‘rganib yetuk bo‘ldi. Bu o‘rinda Navoiy yosh avlod 
ijtimoiy ko‘nikmalarining negiziga jismoniy yetuklik, zamon ehtiyojlariga moslik, bilimdonlik va axloqiy fazilatli­
likni qo‘yganini ta’kidlash lozim. Dars jarayonida o‘qituvchi va o‘quvchi o‘rtasidagi munosabat va o‘qituvchining 
o‘quvchilar bilan muloqot olib borish yo‘llari xilma-xil sanaladi. Shuningdek, dars jarayonida o‘qituvchi va o‘quv­
chi o‘rtasidagi o‘zaro muloqot, munosabat va mehnat faoliyati, bilish, muloqotchanlik xususiyatlarini shakllan­
tirishga alohida yondashish zarur sanaladi. Biz ular haqida ko‘p gapiramiz, tahlil qilamiz, biroq aql-hushni bir 
yerga to‘plab astoydil o‘ylab ko‘radigan bo‘lsak, g‘aroyib bir manzaraga duch kelamiz. Inson mehnat faoliyati­
ning shakl va usullarini o‘rganish uchun ko‘p vaqt ajratadi, dunyoni bilish usullarini o‘rganish uchun ham ko‘p 
vaqt sarflaydi, biroq insonlararo muloqotga hech kim hech qayerda maxsus o‘rgatilmaydi. Bizda muloqot qilish­
ning murakkab san’atiga o‘qitadigan maktab hozircha yo‘q, u bevosita ish jarayonida shakllanib boradi. 

Tasavvur qiling, siz sinfga kirib keldingiz. Pedagogik muloqotning yozilmagan ushbu qonunlarini yana bir 
bor eslatamiz. Birinchidan, pedagogik jarayon o‘quvchilar bilan munosabatimizga asoslanadi; aynan shu muno­
sabatlar pedagogik o‘zaro ta’sirda birlamchidir, har bir pedagogik harakatga takrorlanmas shaxsiylik ma’nosini 
beradi, o‘quv materiali yoki pedagogik talabni takrorlanmas hissiyotlar bilan boyitadi. Bularsiz bola qalbi sirini 
anglab bo‘lmaydi. O‘zingizning bolalar bilan munosabatingiz haqida doimo o‘ylang, bu munosabatlarni maqsadga 
yo‘naltirilgan holda boshqaring, ular pedagogik jarayonga va har bir bola shaxsiga muntazam ta’sir ko‘rsatadi. 
Ikkinchidan, pedagogik muloqotni tashkil etishda faqat pedagogik maqsadlarga berilib ketmaslik lozim. Bunday 
cheklanish o‘qituvchining o‘z tashabbusi bilan muloqot qilishi, so‘zlarida hukmronlik ohangi paydo bo‘lishiga 
olib keladi. Bunday holatda o‘quvchi o‘qituvchi harakat doirasidan tashqarida qoladi. Mashhur pedagoglarimiz 
ta’kidlaganidek, ko‘pincha biz o‘qituvchilar bolalarni faqat bizga ma’qul bo‘lgan narsalarni bajarishga majbur 
qilamiz, ularning ko‘ngliga qarab ish yuritish esa pedagogik faoliyatdan chetda qoladi. Shuning uchun mulo­
qotda o‘qituvchi tashabbusidan ko‘ra “bola tashabbusi”ni tanlash ma’qul. Uchinchidan, pedagogik muloqotni 
tashkil qilar ekanmiz, nutqimizni bir bola yoki o‘quvchilar guruhiga aniq yo‘naltirishga harakat qilishimiz kerak. 
Bunday yondashuv ta’lim va tarbiyaning to‘g‘ri usullarini tanlash kabi muhim ahamiyatga ega.

TADQIQOT METODOLOGIYASI 
O‘qituvchining muloqot madaniyati nafaqat shaxslararo munosabatlarga, balki shu bilan birga ishlab chiqa­

rish, mehnat jamoasi, jamiyat hayotiga ham kerakligini hisobga oladigan bo‘lsak, bugungi kunda o‘quvchi va 
talabalar fe’l-atvorini o‘rganish, ularni bir-birlariga mehr-muruvvatli bo‘lishga o‘rgatish, diniy aqidaparastlik tomir 
otayotgan hozirgi davrda jamiyatni insonparvarlashtirish naqadar dolzarbligini anglash mumkin. Umuman 

olganda, muloqot madaniyatini takomillashtirish umuminsoniy ehtiyoj sifatida o‘z ahamiyatini yo‘qotmagan. 
Atoqli adib B. Shou so‘zlari bilan aytganda: “Biz hozir havoda qush kabi uchishni, suvda baliq kabi suzishni 
o‘rganib olgan bo‘lsak-da, bizga bir narsa – insonlardek yashashni o‘rganib olish yetishmaydi”. Artur Konan 
Doyl asarining qahramoni, mashhur izquvar Sherlok Xolms ta’kidlaganidek: “Har bir inson o‘z xususiyatiga 
ko‘ra hal etilmaydigan jumboq”dir. Kishilar xulqi va fe’l-atvori bilan bir-birlaridan farq qiladilar, ammo ular orasi­
dagi o‘xshashlik ma’lum darajada saqlanib qoladi. Demak, shaxsning tashqi turqi-tarovatigina emas, balki 
ichki olami, maslagi, insoniy qiyofasi, hozirgi ko‘rinishi uzoq tarixiy kamolot natijasidir. Bu kamolot zamirida 
esa kishilar o‘rtasidagi muloqot hamda muomala madaniyati turganligi sir emas. Shu sababli o‘qituvchining 
muloqot madaniyatida oqilona ehtiyojni anglab olish muhim vazifadir. O‘qituvchining o‘quvchilar bilan muloqot 
olib borish yo‘llari muhim ahamiyat kasb etadi. O‘qituvchining ish faoliyati davomida o‘quvchilar bilan muomala 
munosabatlari katta o‘rin egallaydi. Bu jarayonda bola insoniyat to‘plagan bilimlarni, muomala qilish tajribalarini 
o‘zlashtiradi. O‘qituvchi esa pedagogik jarayonda asosiy shaxs bo‘lib xizmat qiladi, chunki unga yosh avlodni 
o‘qitish va tarbiyalash vazifasi yuklatilgan. O‘qituvchi bolalarni o‘qitish va tarbiyalash jarayonida umumin­
soniy va milliy urf-odat mezonlaridan saboq beradi. O‘quvchilar muomala odobini, muloqot olib borish yo‘lla­
rini asosan o‘qituvchi timsolida anglab oladilar. Muallim bola uchun bir umr ideal, ibrat, namuna bo‘lib qoladi. 
O‘qituvchi bilan o‘quvchi o‘rtasidagi muloqotni tartibga soluvchi talablardan biri bolaning xulqini, muomalasini, 
bola bajargan ishni odilona va to‘g‘ri baholashdir. Pedagogik faoliyatda sinfdan va maktabdan tashqari ishlar 
o‘qituvchi bilan o‘quvchi o‘rtasidagi muloqotning muhim sohalaridan biri hisoblanadi. 

Sinfdan va maktabdan tashqari ishlarning turi nihoyatda ko‘p bo‘lib, o‘qituvchi tomonidan muloqot jara­
yonida bu ishlarning xususiyati, bajarish jarayoni va natijasi haqida to‘liq tushuntirishiga bog‘liqdir. Muloqotlar 
jarayonida o‘qituvchi ayrim talablarga rioya qilishiga to‘g‘ri keladi: o‘z ishi jarayonida o‘qituvchi har bir o‘quv­
chining qadr-qimmatini inson sifatida hurmat qilishi, o‘quvchiga nisbatan ishonchi; bolaga mehribon, g‘amxo‘r 
bo‘lishi, shodligiga ham, tashvishlariga ham sherik bo‘lishi; bolalar bilan har qanday muloqot jarayonida alohida 
yondashish, pedagogik taktni saqlash. O‘qituvchi faoliyatida sharqona umuminsoniy qadriyatlardan foydala­
nish. O‘zbekiston Respublikasining “Davlat tili haqida”gi, “Ta’lim to‘g‘risida”gi Qonunlari va boshqa hujjatlarda 
ta’lim tizimining barcha bosqichlarida yosh avlodda nutq madaniyati malakalarini shakllantirish va takomillash­
tirish masalalariga katta e’tibor berilayotganidan bir vaqtda ushbu vazifalarni maktab o‘qituvchilari, o‘quv yurt­
larining pedagog xodimlari, professor-o‘qituvchilar amalga oshiradilar. 

Shu bois pedagog xodimlar o‘zlarining kasbkor sha’ni va qadr-qimmatlarini himoya qilishlari, odob-axloq 
qoidalariga rioya etishlari, bola, o‘quvchi va talaba, o‘qituvchi-o‘quvchi shaxsining qadr-qimmatini asrashlari; 
bolalarni mehnatga, qonunlarga, ota-onalarga, ma’naviy-tarixiy, madaniy-milliy va umuminsoniy qadriyatlarga 
hurmat, atrof-muhitga ehtiyotkorlik bilan munosabatda bo‘lish ruhida tarbiyalashlari, ibratli faoliyatlari va shaxsiy 
namunalari bilan umuminsoniy axloq qoidalariga – haqiqat, adolat, vatanparvarlik, yaxshilik va boshqa xayrli 
xislatlarga nisbatan e’tiborni qaror toptirishlari lozim.

TAHLIL VA NATIJALAR
Nutqni aniq yо‘naltirish zarur deganda nimani nazarda tutmoq kerak? Avvalo, о‘quvchining shaxsiy xusu­

siyatlarini, uning sinfda, sinfdoshlari bilan munosabatda egallaydigan о‘rnini hisobga olish darkor. Shunga 
muvofiq, nutqni tez ifoda etish, fikrlarning ketma-ketligiga erishish, uning mantiqqa tо‘g‘ri kelishini e’tiborga olish 
о‘qituvchining asosiy vazifasidir. Shuni ham ta’kidlash joizki, pedagogik jarayondagi muloqotni faqat bir vazifa, 
ya’ni axborot bilan cheklash mumkin emas. Bu yо‘lda muloqotning bir turidan – axborot ayirboshlash, о‘zaro 
munosabatlarni tashkil qilish, bola shaxsini о‘rganish, kattalar va bolalarning bir-biriga ta’sirini hisobga olish va 
boshqa vositalardan foydalanish lozim. Biz pedagogik muloqotdagi mavjud yо‘nalishlardan biriga bilib-bilmay 
amal qilmasligimiz mumkin, biroq buning oqibati ertasigayoq kо‘zga tashlanadi, tarbiya natijalarida uzilish yuz 
beradi. Shunday holning yuz bermasligi uchun о‘qituvchi bola shaxsini о‘rganib borishi zarur. Bolalar bilan 
munosabatga kirishar ekanmiz, muloqotni, ya’ni yuqoridan pastga qarab tashkil qilishdan saqlanishimiz kerak. 
Hatto juda kichik yoshdagi bolalar ham mustaqil ekanliklarini isbotlashga harakat qilishadi. О‘qituvchilik diplomi 
bolalar bilan munosabatda yеtakchi bо‘lish huquqini bermaydi. Bunday huquqni qо‘lga kiritish uchun о‘quv
chilar jamoasida tutadigan о‘rni, bu о‘qituvchining rasmiy obrо‘si emas, balki uning insoniyligi bilan belgilanadi. 
Bolalar bilan о‘zaro munosabatni shunday yо‘lga qо‘yish kerakki, yеtakchilik mavqei tabiiy ravishda pedagogik 
jarayon mantiqidan kelib chiqsin.

Sinfdagi ruhiy muhitni sezishga harakat qilishni о‘rganish lozim. Chunki о‘qituvchi sinfdagi ruhiy holatni 
bilmas ekan, о‘quv-tarbiya jarayoni mahsuldor bо‘lmaydi. О‘qituvchi har bir shaxs kо‘nglidagi sirlarni topishga 
yordam berishga harakat qilishi hamda bunday malaka va kо‘nikmalarni о‘zida shakllantirishi kerak. Masalan, 
sinfda matematika darsi bо‘lmoqda. О‘qituvchi о‘quvchilarni yangi material bilan tanishtirmoqda. Matemati­
kaga qiziqadigan bir о‘quvchi matematikani yaxshi kо‘rgani uchun darsga quloq solib tinglab turibdi. Ikkinchi 
о‘quvchi esa quloq solish bilan kifoyalanib, ikki kо‘zini javob beradigan о‘quvchiga tikkanicha о‘tiribdi, u chiroyli 
yoki emasligi haqida о‘ylayapti. Xuddi shu dam matematikani uncha xushlamaydigan, ammo sportni jondilidan 

sevadigan uchinchi о‘quvchi yonidagi о‘quvchiga kechagi sport о‘yini haqida gapirib bermoqda. Matematikaning 
“M” harfini ham tushunmaydigan boshqa о‘quvchining kо‘zi tashqaridagi qorga tushdi. Agarda о‘quvchilarning 
shu xususiyatlarini birma-bir tahlil qilsak, darsning ruhiy vaziyatlari son-sanoqsizligini kо‘ramiz. Biroq har xil 
dars о‘tganda unga bugungi kun nuqtai nazaridan yondoshish kerak bо‘ladi. Aytaylik, bolalar bilan suhbatda 
kechagi kun mavzusi takrorlanishi mumkin, bunda mavzudagi arzimas bо‘lib tuyulgan о‘zgarish suhbatni 
butunlay boshqa ma’lumotlar bilan boyitib yuboradi. Shuning uchun sinfdagi ruhiy vaziyatni nazorat qila bilish 
juda ahamiyatlidir: buning uchun о‘quvchilarni kuzata bilish, о‘quvchilar kо‘zidagi ifodani, ularning mimikasi va 
kо‘rinishidagi о‘zgarishlarni tushuna bilish, о‘quvchilar xulqidagi о‘zgarishlar, kayfiyatidagi barcha о‘zgarishlarga 
e’tibor berish, sinfning о‘zini tutishiga nisbatan munosabat bildirishda yumshoqlik va hozirjavoblik kо‘rsatish, 
sinfdagi bugungi ruhiy muhitni kechagisi bilan qiyoslab, garchi doimo о‘zgarib turgan bо‘lsa-da, umumiy ruhiy 
holatini topish zarur.

Har bir о‘qituvchi о‘ziga bolalar kо‘zi bilan qarashni о‘rganishi lozim. Buning uchun о‘z faoliyatini tez-tez 
tahlil qilishi, о‘quvchilar о‘rniga о‘zini qо‘yishga harakat qilishi, ustozlarning darslarini kuzatishi va о‘zini ularga 
qiyoslashi, о‘zida qaysi nuqsonlar bolalar bilan ishlashga salbiy ta’sir etayotganligini aniqlashi, xatolarni ochiq 
tan olishi, biron narsani bilmaganda uni ochiq aytishdan uyalmasligi kerak. Mashg‘ulotlardan bо‘sh vaqtlarda 
bolalar bilan suhbatlashishni odat qilish, agarda sinfda о‘qituvchiga laqab qо‘yishgan bо‘lsa, undan xafa 
bо‘lmaslik, bafurja о‘tirib bu laqabning kelib chiqishi va mohiyatini aniqlashga harakat qilishi lozim.

O‘quvchilarning har qanday savoliga javob berish va so‘zlarini tinglashga intilish zarur. Agarda o‘quvchi 
noto‘g‘ri gapirayotgan bo‘lsa yoki fikrini bayon qilishga qiynalayotgan bo‘lsa, о‘qituvchining vaqti ziq bo‘lgan 
taqdirda ham unga еtarlicha javob berib, qolganlarini kelgusi safar birgalikda muhokama qilishini aytib ogoh­
lantirishi kerak. Bunday ta’sir bola shaxsiga e’tiborning eng muhim ko‘rsatkichidir. Kuzatishlar shuni ko‘rsata­
diki, о‘quvchilarning faol emasligining asosiy sababi – о‘qituvchilarning bolalarning so‘zlarini oxirigacha tinglay 
bilmasligidir. Shuning uchun о‘qituvchi quyidagi ko‘rsatkichlar bo‘yicha о‘zini sinab ko‘rishi shart:
•	 о‘quvchini oxirigacha eshitishga doimo qodirmisiz;
•	 о‘quvchi gapirayotganda uni to‘xtatishga ishtiyoq tug‘ilmayaptimi;
•	 о‘quvchi biron narsani bayon qilayotganda ortiqcha so‘zlarni ko‘p ishlatsa, tutilib-tutilib gapirsa jahlingiz 

chiqmaydimi;
•	 bola gapirayotganda unga xayolan qo‘shilayotganingiz seziladimi;
•	 о‘quvchilar javobiga kattalarga xos talablar qo‘yayotganingizni sezganmisiz?

О‘qituvchi bolalar bilan muloqotni yo‘lga qo‘yar ekan, ularning kayfiyatini tushunishga intilishi, sinfdagi 
psixologik holatni ilg‘ab olishga harakat qilishi juda muhim. Shuni esda tutish lozimki, pedagogik jarayon 
ruhiy kechinmalari harakatchan, o‘suvchan va o‘zgaruvchandir. Bu holat о‘qituvchidan qabul qilishda yuksak 
madaniyatni talab qiladi. Muloqotdagi ruhiy vaziyat, о‘quvchi kayfiyatining o‘zgarishi sinfdagi ahvol haqida zarur 
axborot beradi, shu bilan birga ta’lim va tarbiya uslublarini tanlashga ham ta’sir ko‘rsatadi. Sinfda muntazam 
“ruhiy kuzatish”, bolalar ruhiy holatini aniqlash о‘zaro ta’sirning eng aniq vositalarini tanlash imkonini beradi. 
О‘quvchilar, ayniqsa о‘smirlar, о‘zlarini shaxs sifatida tan olishlarini istaydilar, shuning uchun muloqot jara
yonida ularga shaxs sifatida qarash lozim. Esda tutish kerakki, sinf bilan yillar davomida muloqot jarayonida 
muloqotning ma’lum qolipi shakllanadi, ammo bolalar о‘zgaradi, voyaga еtadi, biz esa eskicha ishlashni davom 
ettirsak, bu turli qarama-qarshiliklarga olib keladi.

XULOSA
Xulosa o‘rnida shuni ta’kidlash kerakki, о‘qituvchining о‘quvchilarning yosh xususiyatlari о‘zgarishi va us

tozlarning о‘zgarmas pedagogik muloqot shakli о‘rtasida paydo bо‘ladigan qarama-qarshiliklar о‘zaro munosa­
batlarning uzilishiga, natijada о‘quv-tarbiya jarayoniga salbiy ta’sir ko‘rsatishiga sabab bo‘ladi. О‘qituvchi dars 
jarayonida о‘quvchilarning ijtimoiy-ruhiy ehtiyojlaridagi eng mayda о‘zgarishlarni sezishga intilishi lozim. Dars 
jarayonida о‘qituvchi va о‘quvchi о‘rtasidagi muloqotni samarali tashkil etish maqsadida kommunikativ tayyor­
garlik ko‘rish zarur sanaladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

